
Starfsemi sjóðsins og ávöxtun á árinu 2000

Árið 2000 var lífeyrissjóðnum óhagstætt. Það er versta rekstrarár sjóðsins um langt skeið. Fjárfestingartekjur minnkuðu úr 2.248 milljónum króna 1999 í tap sem nam 383 milljónum króna 2000. Þetta stafaði fyrst og fremst af mikilli lækkun hlutabréfaverðs á helstu mörkuðum erlendis, svo og á Íslandi. Lækkun íslensku krónunnar dró þó úr áhrifum lækkaðs hlutabréfaverðs erlendis, en átti sinn þátt í lækkun íslenskra hlutabréfa.


Það er ljóst að fjárfesting í erlendum og innlendum hlutabréfum hefur verið sjóðnum hagstæð yfir lengri tíma litið, en henni fylgja meiri sveiflur en áður, þegar nær eingöngu var fjárfest í skuldabréfum. Árið 2000 varð veruleg niðursveifla, en næstu ár á undan höfðu skilað sjóðnum mikilli ávöxtun. Meðaltal hreinnar ávöxtunar síðustu 5 ár er 7,63%. Raunávöxtun sjóðsins á árinu 2000 var –7,67% og hrein raunávöxtun –7,89%.

Heildareignir sjóðsins jukust um 3,25% frá fyrra ári og námu rúmum 10,6 milljörðum króna í árslok. 

Vöxtur samtryggingardeildar sjóðsins varð nokkur á árinu. Iðgjöld jukust um 16% milli ára og hækkun á hreinni eign sjóðsins varð 2,7% eða 282 milljónir króna. Hrein eign til greiðslu lífeyris var í árslok 2000 kr. 10.558.491.403. 

Þetta var annað starfsár séreignardeildar sjóðsins. Iðgjaldagreiðslur jukust um 78% frá fyrra ári og greiddu 400 sjóðfélagar í þennan sparnað. Hrein eign deildarinnar í lok ársins 2000 var kr. 84.863.449. Nafnávöxtun séreignardeildarinnar var 1,87%, raunávöxtun var –0,56% og hrein raunávöxtun –2,21%. 

Lífeyrir var greiddur til 116 sjóðfélaga á árinu 2000 að fjárhæð kr. 110.332.364. 

Nú eiga 2453 sjóðfélagar réttindi í sjóðnum, en 1961 sjóðfélagi greiddi iðgjöld í sjóðinn árið 2000. Sjóð​félögum fjölgaði um 178 á árinu. Að jafnaði greiddu 1722 sjóðfélagar reglulega mánaðargreiðslur í sjóðinn.

Breytingar á samþykktum sjóðsins á árinu 2000

Breytingar á samþykktum Lífeyrissjóðs verkfræðinga voru samþykktar á tveimur aukaaðalfundum sjóðsins í júlí og september 2000. Annars vegar voru gerðar breytingar til að laga samþykktir sjóðsins að niðurstöðum þriggja hæstaréttardóma frá því í október 1999 og janúar 2000 í málum sem þrír sjóðfélagar höfðuðu gegn sjóðnum um túlkun á samþykktum sjóðsins. Hins vegar var nauðsynlegt að taka tillit til breytinga á lögum um starfsemi lífeyrissjóða sem samþykktar voru á Alþingi í byrjun maí 2000. 

Í kjölfarið voru samþykktirnar sendar til Fjármálaráðuneytisins til staðfestingar á breytingunum. Ráðuneytið óskaði umsagnar Fjármálaeftirlitsins, sem gerði ekki athugasemdir við breytingarnar, og að henni fenginni staðfesti ráðuneytið samþykktirnar með áorðnum breytingum þann 20. desember 2000.

Í samræmi við ákvæði til bráðabirgða sem samþykkt hafði verið á fyrra aukaaðalfundi voru samþykktirnar gefnar út að nýju þann 1. janúar 2001 án þeirra ákvæða sem féllu úr gildi þá um áramótin.

Breytingar á húsnæði

Nú standa yfir breytingar á húsakynnum sjóðsins að Engjateigi 9 sem miða að því að gera afgreiðslusvæðið bjartara og vistlegra, auk þess að skapa starfsmönnum sjóðsins betri vinnuaðstöðu.

Aðalfundur sjóðsins 


Aðalfundur Lífeyrissjóðs verkfræðinga var haldinn þriðjudaginn 22. maí 2001 á Grand Hótel Reykjavík. Egill Skúli Ingibergsson var kjörinn í stjórn sjóðsins í stað Erlings J. Leifssonar og Magnús Bjarnason var kjörinn varamaður í stað Eymundar Sigurðssonar.


Á fundinum voru samþykktar tvær tillögur um að fela stjórn sjóðsins að hefja þegar í stað viðræður við Samtök eldri félaga í Lífeyrissjóði verkfræðinga með það að markmiði að ná sáttum í þeim deilumálum sem uppi eru og hafa verið um mismunandi réttindi sjóðfélaga og að hefja þegar í stað undirbúning að breytingum á samþykktum sjóðsins með það að markmiði að fella út bráðabirgðaákvæði sem mismuna sjóðfélögum og ganga þannig frá réttindamálum að allir sjóðfélagar fái réttindi sín reiknuð eftir sömu reglum. Var stjórninni falið að leggja tillögur í þessa veru fyrir næsta aðalfund sjóðsins. 


Stjórn sjóðsins kom saman til fundar að loknum aðalfundi sjóðsins þriðjudaginn 22. maí og skipti með sér verkum. Eysteinn Haraldsson var endurkjörinn formaður stjórnar og Jónas Bjarnason endurkjörinn vara​formaður. Meðstjórnendur eru Egill Skúli Ingibergsson, Guðbrandur Guðmundsson og Rúnar Sigmarsson.

Tryggingafræðilegar úttektir

Tryggingafræðingur sjóðsins, Bjarni Guðmundsson, hefur gert tryggingafræðilega úttekt á stöðu sjóðsins í árslok 2000. Niðurstöður úttektarinnar voru þessar, í stuttu máli:

Heildareignir sjóðsins eru um 541 milljón króna lægri en heildarskuldbindingar sjóðsins, eða sem nemur 2,5%. Hefur hér orðið veruleg lækkun frá fyrra ári, þegar heildareignir voru um 13% meiri en skuldbindingar. 

Samkvæmt lögum ber að breyta réttindaákvæðum samþykkta ef munur milli eignarliða og lífeyris​skuldbindinga nemur meira en 10% eða hefur haldist yfir 5% samfellt í fimm ár. Sá munur sem nú er til staðar, 2,5%, er því vel innan þessara marka og gefur ekki tilefni til að grípa til sérstakra aðgerða.

Með breytingum á samþykktum sjóðsins á árinu 2000 kom inn ákvæði um að framkvæma sérstaka réttinda​færslu í árslok 2000 sem fæli í sér aukningu grunnréttinda hjá þeim sjóðfélögum sem falla undir svonefnda 80% reglu (sjá grein 19. í samþykktum). Eftir þessa réttindafærslu eru réttindi allra sjóðfélaga einsleit og verður með þau farið eins að öllu leyti. Í ljósi þessa er birt sérstök tala sem nefnd er Uppgjör 2000 í yfirliti til sjóðfélaga sem sent er út nú í júlí og verða í yfirlitum hér eftir ekki birtar tölur um réttindaöflun fyrir þann tíma, heldur einungis talan Uppgjör 2000 og upplýsingar um þau réttindi sem bæst hafa við þaðan í frá. Margir sjóðfélagar þekkja slíka tilhögun því að á undanförnum árum hefur verið birt tala í yfirlitum, nefnd Uppgjör 1990, sem sýnir áunnin réttindi í árslok 1990.

Í ljósi þess vægis sem Uppgjör 2000 hefur samkvæmt ofansögðu ákvað stjórn sjóðsins að fá Talnakönnun hf. til að endurskoða tryggingafræðilegu úttektina. Þar voru framkvæmdir sjálfstæðir útreikningar á réttindum einstakra sjóðfélaga og skuldbindingu sjóðsins út frá sömu gögnum og Bjarni hafði fengið. Niðurstaða Vigfúsar Ásgeirssonar, tryggingastærðfræðings hjá Talnakönnun hf., var sú að úttekt Bjarna gæfi rétta mynd af stöðu sjóðsins í samræmi við tryggingafræðilegar forsendur og skráð réttindi sjóðfélaga.

Nýir þjónustuþættir á heimasíðu sjóðsins á netinu: www.lifsverk.is

Nú er unnt að fylla út umsóknir um inngöngu í sjóðinn og um sjóðfélagalán með beinum innslætti á heima​síðunni og færast þær síðan í gagnagrunn þar sem starfsmenn sjóðsins vinna úr þeim. Einnig er komin reikni​vél til að reikna út áætlaða greiðslubyrði af sjóðfélagalánum, miðað við breytilegar forsendur um lánstíma, fjölda afborgana og verðbólgu. Innan tíðar bætist við reiknivél til að reikna út áætlaðan lífeyrisrétt miðað við breytilegar forsendur um aldur sjóðfélaga, mánaðarlaun og ávöxtun lífeyrissjóðsins.

Fundargögn frá aðalfundi Lífeyrissjóðs verkfræðinga 22. maí 2001 eru vistuð á vef sjóðsins: Skýrsla stjórnar, ársreikningar samstæðu og séreignardeildar, tryggingafræðileg úttekt og glærur sem sýndar voru í tengslum við efni fundarins.

